
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 


আজ মনে হয় সকলেরি মাঝে
তোমারেই ভালোবেসেছি;

জনতা বাহিয়া চিরদিন ধরে
শুধু তুমি আমি এসেছি।
চেয়ে চারি দিক পানে―
কী যে জেগে ওঠে প্রাণে

তোমার-আমার অসীম মিলন
যেন গো সকলখানে।

কত যুগ এই আকাশে যাপিনু
সে কথা অনেক ভুলেছি,

তারায় তারায় যে আলো কাঁপিছে
সে আলোকে দোঁহে দুলেছি।



তৃণরোমাঞ্চ ধরণীর পানে
আশ্বিনে নব-আলোকে

চেয়ে দেখি যবে আপনার মনে
প্রাণ ভরি উঠে পুলকে।
মনে হয় যেন জানি
এই অকথিত বাণী―

মূক মেদিনীর মর্মের মাঝে
জাগিছে যে ভাবখানি।

এই প্রাণে-ভরা মাটির ভিতরে
কত যুগ মোরা যেপেছি,

কত শরতের সোনার আলোকে
কত তৃণে দোহে কেঁপেছি।...

